
		భగవంతుడు అందరిలోనూ ఉంటున్నాడు

		మీరంతా హిమాలయ పర్వతాలను గురించి వినే వుంటారు. అది చాల శీతలమైన ప్రదేశము. అందులోనూ చాల ఎత్తైన పర్వతము కైలాసము. అక్కడ ఇంకా విపరీతమైన చలి, అదే పార్వతీ పరమేశ్వరులు నివసించే చోటు అక్కడ ఎప్పుడో కాని సూర్యుని కిరణాలు పడవు.

		ఆరోజు ఉదయం కొద్దిగా ఎండ కాచింది. పార్వతీ పరమేశ్వరుల ముద్దుబిడ్డడైన బాలగణేశునికి అ ఎండను చూడడంతోనే ఎంతో ఉత్సాహం వచ్చింది. ఇంటిలో తనతో ఎవ్వరూ లేనందువల్ల, బయట తోటలో ఆడుకొనేందుకు పోవాలని ఆశపడ్డాడు.

		వంట ఇంట్లోకి వెళ్ళి వంట చేస్తున్న అమ్మను గట్టిగా కౌగిలించుకొని “అమ్మా! నేను తోటలోకెళ్ళి కాసేపు ఆడుకుంటాను” అన్నాడు “సరే నాయనా! ఆడుకొనేటప్పుడు ఒంటికి మట్టి చేసుకోకు. మళ్లా నీ పాఠాలు చదువుకోవాలి కాబట్టి తొందరగా వచ్చేసేయి” అంది పార్వతి.

		అమ్మ తన మాటలను ముగించేందుకు ముందే గణేశ్​ తోటలోకి పరుగు తీశాడు. పువ్వులపై కూర్చొని వుండే సీతాకోక చిలుకల్ని పట్టుకోవడానికై వాటివెంట పడ్డాడు. చెట్లపైకెక్కి ఎన్నోరకాల పండ్లు కోసి తిన్నాడు. ఇలా చాలసేపు అటూ ఇటూ పరుగిడడంతో అతడు అలసిపోయాడు. అలాగే ఒక చెట్టుక్రింద కూర్చొన్నాడు. కొంతసేపటికి ‘మ్యావ్​, మ్యావ్​’ అన్న శబ్దం విని తిరిగి చూచాడు. అది తను పెంచుతున్న పిల్లికూన. బాల గణేశుని చూడడంతోనే అది ఆనందంతో అతని ఒడిలోకి వాలి కొద్దిగా కునుకు తీసింది.

		పగటివేళ కునుకు తీయడం తప్పుకదా! అందుకే దాన్ని తట్టి లేపాడు. అది ఆ నిద్రకళ్లతోనే లేస్తూ బాలగణేశుని ఆత్రంగా చూచింది. కాని వదిల్తేగా గణేశుడు! ఒక బెత్తము తీసుకొని తాను చెప్పినట్లు చేయవలసిందిగా ఆదేశించాడు. కాని ఆ పిల్లికూన అతనిని లెక్కచేయక మళ్లీ అతని ఒడిలోకి చేరి హాయిగా పడుకొంది.

		తను ఆదేశించిన ప్రకారం పిల్లికూన నడచుకోకపోవడంతో మండిపడ్డ గణేశుడు దాని ముఖాన్ని పట్టుకొని గోళ్ళతో గీరివేశాడు. పిల్లికూన అతని నుండి తప్పించుకొని పారిపోయింది.

		బాలగణేశ్​కు ఆకలి వేసింది. నేరుగా వంటింట్లోకి వెళ్లి, “అమ్మా! వంట అయిపోయిందా?” అని అడిగాడు, అంతా తయారుగా వుంది నాయనా! నీవు వెళ్లి కాళ్లుచేతులు కడుగుకొని రా! అంతలో నేనుకూడ నా గాయాలకు మందు వేసుకుంటాను.” అంది పార్వతి. గాయాలా!, అమ్మకా! విస్తుపోయాడు గణేశ్​! దగ్గరగా వెళ్ళి అమ్మ ముఖాన్ని పరీక్షించాడు. అవును! నిజమే! అందమైన అమ్మ ముఖంపై గోళ్లతో గీచినట్లు చాలా గాయాలు వున్నాయి! గణేశ్​కు చాల కోపం వచ్చింది. “అమ్మా! ఇంతటి పని చేసిన దుండగుడెవడో చెప్పు! వానికి తగిన శాస్తి చేయిస్తాను!” అన్నాడు చాల రోషంతో.

		“ఇంతటి కార్యానికి ఒడిగట్టిన దుండగుడు వేరెవరో కాదు నాయనా! నా ప్రియ గణేశుడే” అంది పార్వతి. తల్లి సమాధానం విన్న గణేశుడు మళ్లీ విస్తుపోయాడు.

		అతనికేమీ అర్థం కావడంలేదు! అంతా అయోమయంగా కనిపిస్తున్నది!. “నేను అమ్మను హింసించానా? అసాధ్యం! కలలోకూడ ఇట్టి అఘాయిత్యము జరగడానికి వీలులేదు. పైగా నేను ఈ రోజంతా తోటలోకదా ఆడుకుంటున్నాను. ఓహో! ఇప్పుడర్థమైంది! నేను ఇంట లేని సమయంలో ఎవరో దుండగులు నా రూపంలో వచ్చి ఈ అఘాయిత్యం చేసి వుంటారు” అని నిశ్చయించుకున్నాడు గణేశ్​!.

		“గణేశ్​! ఈ రోజు తోటలో ఆడుకుంటున్నప్పుడు ఎవరినైనా హింసించావా?” అని అడిగింది పార్వతి. “లేదమ్మా! ఈ రోజు నాతో ఆడుకోవడానికి స్నేహితులు ఎవరూ లేరు” అన్నాడు గణేశ్​. “సరే అలాగైతే నీ పెంపుడు జంతువులతో చెలగాటాలాడుతూ ఏ జంతువునైనా హింసించావేమో ఆలోచించిచూడు” అంది పార్వతి. గణేశునికి అప్పుడే తాను తన పెంపుడు పిల్లికూనతో ఆడుకొనడం, దానికి బుద్ది చెప్పడానికి ముఖంపై గోళ్ళతో గీరడం జ్ఞప్తికి వచ్చింది. కాని దీనికి, అమ్మకు ముఖంపై తగిలిన గాయాలకు వుండే సంబంధం ఏమిటో గణేశ్​కు అర్థం కాలేదు.

		పార్వతి చిరునవ్వుతో, గణేశ్​! ప్రపంచంలో వుండే జీవరాసులకన్నిటికీ నేనే తల్లినని నీకు తెలియదా! జీవ రాసులన్నిటిలోను ఉంటున్నది నేనే! అందువల్ల నీవు పిల్లికూనను హింసించినా నన్ను హింసించినట్లే అవుతుంది” అంది.

		గణేశ్​కు జ్ఞానోదయం కలిగింది. అతనుకూడ జగన్మాత బిడ్డలలో ఒకడుమాత్రమే. అమ్మ అందర్నీ సమంగా ప్రేమిస్తుంది. అందరిగురించీ సమంగా బాధపడుతుంది అని గ్రహించాడు గణేశ్​. అమ్మకు సాష్టాంగ నమస్కారం చేస్తూ “అమ్మా! ఈ రోజు నుండి నేను ప్రపంచంలోని ఏ జీవరాశికిని హాని కలిగించనని వాగ్దానం చేస్తున్నాను” అన్నాడు గణేశ్​. గణేశ్​ వాగ్దానం చేసినట్లు మనంకూడ నడచుకోవాలి. అప్పుడే మనమందరం జగన్మాత బిడ్డల మవుతాము.

	
	
		బావి కప్ప

		పల్లెటూరులోని ఒక బావిలో పెద్ద కప్ప ఒకటి వుండేది. ఆ కప్ప అక్కడే పుట్టి పెరగడంవల్ల దానికి వేరే ప్రపంచమే తెలియదు. దానికి తెలిసిందంతా ఆ బావికి గల గోడలు మాత్రమే. ఆ కప్ప ఆ బావినే ప్రపంచంగా అనుకొంది.

		ఒకనాడు కుంభవృష్టిగా వర్షం పడనారంభించింది. ఎక్కడ చూచిన నీరు వరదలుగా ప్రవహించసాగింది. ఈ వరదల వల్ల ఎలాగో తప్పించుకొన్న ఒక సముద్రపు కప్ప ఆ బావిలో పడింది. బావికప్ప సముద్రపు కప్పను చూడడంతోనే, “ఎవరయ్యా నువ్వు? ఎక్కణ్ణుంచి వస్తున్నావు? నిన్ను ఇంతకుముందు ఎప్పుడూ చూచినట్లు గుర్తులేదే” అని ప్రశ్నించింది. “నేను సముద్రం నుండి వస్తున్నాను. కుంభవృష్టి వల్ల కలిగిన వరదల కారణంగా ఎలాగో నేను సముద్రం నుండి బయటపడి ఈ బావికి చేరాను. ఈ వర్షం అగే వరకు నాకు ఇక్కడ తలదాచుకునేందుకు కొంత చోటియ్యగలవా మిత్రమా?” అని దీనంగా ప్రార్థించింది సముద్రపు కప్ప. దానికేంలే నీకు కావలసినంత చోటిస్తాను. నాకు మాట్లాడేందుకుకూడ ఇక్కడ స్నేహితులు ఎవరూ లేరు. అందువల్ల నీవు ఇక్కడ వుంటే నాకు చాల ఆనందంగా ఉంటుంది” అంది బావికప్ప.

		బావికప్ప, సముద్రపు కప్ప ఇద్దరు ఇప్పుడు మంచి మిత్రులై పోయారు. ఎప్పుడూ కలిసి మెలసి సంతోషంగా వుండేవారు.

		భోజనం ముగిసిన తర్వాత బావికప్ప తన స్నేహితునితో, “అదిసరే! నీవు సముద్రం నుండి వస్తున్నానని అన్నావుకదా! సముద్రమంటే ఏమిటి?” అని ప్రశ్నించింది. అందుకు సముద్రపు కప్ప “సముద్రమంటే ఒక పెద్ద జలరాశి. చూపుమేరకు నలువైపుల నీరే కనిపిస్తుంది” అంది. బావి కప్పకు ఏమీ అర్థం కావడంలేదు. అది సముద్రపు కప్పను చూస్తూ తన రెండు కాళ్ళను చాచి, “నీ సముద్రం ఇంత పెద్దదా?” అని ప్రశ్నించింది. సముద్రపు కప్ప పెద్దగా నవ్వుతూ, “మిత్రమా! సముద్రం నీ రెండుకాళ్ళ మధ్య చోటు కంటె చాలా చాలా పెద్దది” అంది. అందుకు బావి కప్ప, తన కాళ్ళను ఇంకా పెద్దవిగా చాచి, “చూడు నీ సముద్రం ఇంత ఉంటుందా!” అని అడిగింది. అందుకు సముద్రపు కప్ప “నా సముద్రం ఇంతకంటె చాలారెట్లు పెద్దది” అని చెప్పింది. బావి కప్పకు సముద్రపు కప్ప మాటలపై సందేహం వచ్చింది. అది బావిలోని ఒక మూలనుండి ఇంకొక మూలకు దూకుతూ, “అయితే నీవు చెప్పే సముద్రం ఇంత పెద్దదై వుంటుంది” అన్నది. సముద్రపు కప్ప ఇంకా పెద్దగా నవ్వుతూ, “మిత్రమా! నీకు ఏమని చెప్పను! సముద్రాన్ని నీవు చూస్తేనే గాని అది ఎంత పెద్దదో గ్రహింపజాలవు. ఈ బావితో దానిని పోల్చజాలము” అంది.

		ఎక్కడలేని చెడ్డకోపం వచ్చింది బావికప్పకు. “నీవు వట్టి అబద్ధాల కోరువి నా బావి కంటె నీ సముద్రం ఎట్లు పెద్దది అవుతుంది? నీవు తక్షణం బయటికి వెళ్ళిపో! లేక పోతే నీ పీక నులిమి చంపేస్తాను” అంది.

		సముద్రపు కప్పకు తాను తిరిగి సముద్రానికి వెళ్ళిపోవడమే మేలనిపించింది. బావి కప్ప యొక్క వ్యక్తిగత అభిప్రాయాన్ని తాను మార్చలేనని సముద్రపు కప్ప గ్రహించింది.

		పిల్లల్లారా! మనలోకూడ చాలమంది బావి కప్పవలె ఉంటున్నాము. మన వ్యక్తిగత అభిప్రాయాలు, అలవాట్లే నిజమైనవని; ఇతరుల, ఇతర సంఘాలవారి అభిప్రాయాలు, అలవాట్లూ అంతా తప్పని వారిని ఆశ్చర్యంగాను, అసహ్యంగానూ చూస్తున్నాము. మనము మన సంకుచిత అభిప్రాయాలను, అలవాట్లను మార్చుకొని సముద్రంవలె విశాలమైన, ఆదర్శమైన అభిప్రాయాలను, అలవరచుకోవాలి, ఇతర సంఘాలవారి ఆదర్శాలను గౌరవించి, సహన బుద్ధితో మెలగాలి! ఇప్పుడు మీరే చెప్పండి! మీరు సముద్రం కప్పగా ఉండాలని ఆశిస్తారా? బావి కప్పలాగా ఉండాలని ఆశిస్తారా?

	
	
		బాల భక్తుని దేవతార్చన

		ఒక ఊరిలో సద్బ్రాహ్మణుడు ఒకడుండేవాడు. అతడు శ్రద్ధాభక్తులతో రోజూ పెందలకడనే లేచి స్నానాది కృత్యములు ముగించుకొని, తన ఇష్టదైవాన్ని పూజించుకునేవాడు. పూజకై పుష్పాలు సేకరించి తన ఇష్టదైవాన్ని బాగుగా అలంకరించి పూజాగృహంలో కూర్చొని స్తోత్రాలు చెప్పి భగవంతుని ధ్యానించేవాడు. పూజ ముగిసిన తర్వాత తాను వండిన భోజన పదార్థాలను నైవేద్యంగా అర్పించేవాడు. ఇలా ప్రతిరోజు నియమం తప్పకుండా తన పూజాది కృత్యములు చేసుకుంటూ ఉండేవాడు.

		ఆ బ్రాహ్మణునకు ఒక కుమారుడు. తన తండ్రి నియమ నిష్ఠలతో ప్రతిరోజూ చేస్తూవుండే పూజ అతనికి కూడ అలవడిపోయింది. పూజాసామగ్రిని సేకరించడంలో అతడు చాల ఉత్సాహంతో తండ్రికి సహాయం చేసేవాడు.

		ఇలా వుండగా ఒకరోజు ఆ బ్రాహ్మణుడు వేరొక మారికి వెళ్ళవలసి వచ్చింది. అతడు కుమారుని పిలిచి “నేనుపని విషయంగా వేరొక మారికి వెళ్తున్నాను. నేను తిరిగివచ్చేవరకు నీవు స్వామికి ప్రతిరోజు శ్రద్ధాభక్తులతో నైవేద్యాన్ని సమర్పించాలి సుమా” అన్నాడు.

		“అలాగే నాన్నా! నీవు చెప్పినట్టే చేస్తాను” అన్నాడు కుమారుడు.

		బ్రాహ్మణుడు బయలుదేరి వెళ్ళాడు. నాన్న చెప్పినట్లే బాలుడు నైవేద్యాన్ని పూజా మందిరానికి తీసుకువెళ్ళి దేవుని ముందుంచాడు. నైవేద్యాన్ని స్వీకరింపవలసిందని భక్తితో దేవుని ప్రార్థించాడు.

		“భగవంతుడా! ఇదిగో మానాన్న ఆనతిచ్చిన ప్రకారం నీకు నైవేద్యాన్ని అర్పిస్తున్నాను. రా! ఈ నైవేద్యాన్ని స్వీకరించు!” అని ప్రార్థించాడు.

		తర్వాత కొంతసేపు మౌనంగా కూర్చొన్నాడు. “ఇదిగో దేవుడిప్పుడు నైవేద్యాన్ని ఆరగిస్తాడు” అంటూ ఎదురు చూడసాగాడు. కాని ఎంత సేపైనా ఆ విగ్రహం నైవేద్యాన్ని స్వీకరించడంలేదు! సరికదా కనీసం మాట్లాడడం కూడ లేదు.

		కాని ఆ పిల్లవాడు కూడ తన పట్టుదలను వదలలేదు. దేవుడు తన పీఠం నుండి దిగివచ్చి నైవేద్యం పెట్టిన పళ్ళెముల దగ్గర కూర్చొని తింటాడని ఆ బాలుని దృఢ విశ్వాసం!. కానీ ఆ దేవుడు దిగిరావడంలేదు.

		“ఓ దేవుడా! ఇంకా ఆలస్యమెందుకు? వేడిగావుండే నైవేద్యమంతా చల్లారిపోతూ వుంది!. తొందరగా రా! ఈ నైవేద్యాన్ని ఆరగించు! నేనింక కనిపెట్టుకొని వుండలేను” అని వేడుకోసాగాడు. కాని దేవుడు మాట్లాడనే లేదు.

		బాలుడు కూడ వదలడం లేదు. “భగవంతుడా! నీవు నైవేద్యాన్ని ఆరగించేటట్టు చూడమని మా నాన్న నాతో చెప్పి వెళ్ళాడు. మరి నీవు రావడం లేదేం? మా నాన్న నీకు నైవేద్యాన్ని అర్పిస్తున్నప్పుడంతా నీవు ఆరగించుచుంటివే ! నేను నీకు నైవేద్యాన్ని సమర్పించినపుడు మాత్రం తినడానికి రాకున్నావేం? నేను చేసిన దోషమేమి?” అని వెక్కివెక్కి ఏడ్వసాగాడు.

		ఈ విధంగా చాలసేపు వెక్కివెక్కి ఏడ్చాడు. అంత కన్నులుతెరచి చూచాడు గదా! దేవతాపీఠంపై దేవుడు నరరూపాన్ని ధరించి ఆయనకు నివేదింపబడిన పదార్థాలను తింటూండడం చూచాడు. బాలుడు ఎంతో ఆనందం పొందాడు. నాన్న తన కప్పగించిన పనిని సక్రమంగా చేశానన్న తృప్తి కూడ కలిగింది.

		బాల భక్తుడు ఈ విధంగా తన దేవతార్చనను ముగించుకొని పూజాగృహము నుంచి బయటకు వచ్చాడు. వెంటనే ఇంటివారు “నాయనా! పూజ ముగించావా! దేవుని కర్పించిన నైవేద్యాన్ని తీసుకురా!” అని చెప్పారు. ఏ తొట్రుపాటులేక బాలుడు, “ఔను! దేవతార్చనం ముగిసింది. నేనర్పించిన నైవేద్యాన్నంతా భగవంతుడు ఆరగించాడు” అన్నాడు బాలుడు. ఇంటివారందరు నివ్వెర పోయారు. బాలుడు నైవేద్యాన్ని సమర్పించడమేమిటి? దేవుడు దానిని ఆరగించడ మేమిటి? బాలునికి మతి పోయిందనుకున్నారు ఇంటివారు.

		“నాయనా! నీవే మంటున్నావు? నిజంగా దేవుడు నైవేద్యాన్నంతా ఆరగించాడా?” అని అడిగారు ఇంటివారు.

		“మీరిలా ఆశ్చర్యపోతున్నారేం? భగవంతుడు నేను సమర్పించిన నైవేద్యాన్ని పూర్తిగా ఆరగించాడు” అన్నాడు బాలుడు ఏ కపటము లేకుండా.

		ఇంటివారికింకా నమ్మకం రాలేదు. అందరు పూజాగృహానికి వెళ్లి చూచారు. ఏమి ఆశ్చర్యం! నైవేద్య పళ్లెరాలన్నీ ఖాళీగా వున్నవి!

		నిజమైన విశ్వాసము, భగవత్​ పరితాపం ఉంటే భగవంతుడు తప్పక దర్శనమిస్తాడు.

	
	
		రామేచ్ఛ

		ఒక ఊరిలో పుణ్యాత్ముడైన సాలెవాడొకడు ఉండేవాడు. వాని భక్తిని, పవిత్ర హృదయాన్ని చూచి అందరు అతనిని చాలా ప్రేమించేవారు. అతడెప్పుడూ అబద్ధాలాడే వాడు కాడు. అందరితోనూ నిజాన్నే పలికేవాడు. ఎంతటి ఆపదలో చిక్కుకున్నా సరే, తుదకు ప్రాణానికే ముప్పు వచ్చినా సరే అతడు నిజాన్ని మాత్రమే చెప్పేవాడు. అందుకే ఆ మారి ప్రజలు అతనిని అంతగా ప్రేమించేవారు; మర్యాదగా చూసేవారు.

		ఆ సాలె తాను నేసిన వస్త్రములను అమ్ముకొనడానికై బజారుకు తీసుకువెళ్లేవాడు. బట్టలు కొనడానికి వచ్చినవారు “ఈ బట్ట వెల ఎంత?” అని ప్రశ్నిస్తే.

		“రామేచ్ఛవల్ల నూలు ఖరీదు ఒక రూపాయి; రామేచ్ఛవల్ల కూలి పావలా; రామేచ్ఛవల్ల లాభము బేడ; రామేచ్ఛవల్ల ఈ బట్ట ఖరీదిప్పుడు ఒక రూపాయి పది అణాలు” అని బదులు చెప్పేవాడు. ఆ సాలె పలికే మాటలన్నీ అక్షరాల నిజమనే పూర్ణ విశ్వాసం జనుల కేర్పడింది. అందుచే వారేమియు మారుపలుకక అతడు చెప్పిన ఖరీదుకు బట్టలు కొనుక్కొని వెళ్లేవారు.

		ఈ సాలె నిజంగా గొప్ప భక్తుడు. సక్రమమార్గంగా డబ్బు సంపాదించుకుంటూ భగవంతునిమీద పూర్తిగా ఆధారపడి, ఆయననెప్పుడూ స్మరించుకుంటూ, ధ్యానించుకుంటూ, ఆయన పవిత్రనామాన్ని జపించుకుంటూ కాలం గడిపేవాడు. భగవంతుని పవిత్రనామాన్ని తరచూ రాత్రంతా జపించేవాడు.

		ఇలా వుండగా ఒకనాటి రాత్రి ఆ సాలెకు ఎంతసేపైనా నిద్రపట్టలేదు. చావడిలో ద్వారందగ్గర చుట్ట కాల్చుకుంటూ ఒంటరిగా కూర్చొన్నాడు.

		అదేసమయాని కొక దొంగలగుంపు అటువైపుగా వచ్చింది. వారికొక మూటలు మోసేవాడు కావలసివచ్చింది. ఈ సాలెవానిని చూడడంతోనే “మాతో రా” అంటూ అతనిని తమతో తీసుకుపోయారు. తర్వాత వారొక యింట చొరబడి చాల సొత్తును దొంగిలించారు. దానిలో కొంత ఈ సాలెవాని నెత్తిన బెట్టి మోయమన్నారు. ఇంతలో ఒక పెద్ద పోలీసు బలగం వారిని తరుముకుంటూ వచ్చింది. పోలీసు వారిని చూచిన తక్షణం దొంగలందరూ ఒక్కసారిగా దౌడుతీశారు. కాని నెత్తిన దొంగిలించిన సొత్తును మోస్తున్న సాలెవాడు పట్టుబడ్డాడు. పోలీసులు అతనిని బందీగా చెరసాలకు తీసుకు వెళ్ళారు. ఆ రాత్రి అతడు చెరసాలలోనే గడపవలసి వచ్చింది.

		మరునాటి ఉదయం అతనిని విచారణకై న్యాయాధికారి వద్దకు తీసుకు వచ్చారు. ఇంతలో సాలెవానికి కలిగిన ఆపదను విని ఆ మారి ప్రజలందరు పెద్ద గుంపుగా న్యాయాధికారి దగ్గరకు వెళ్ళి, “అయ్యా! ఈ సాలెవానిని గూర్చి మాకు చాలా కాలంగా తెలుసు, ఈతడు చాలా మంచివాడు. ఎట్టి దుండగాలకు వెళ్ళేవాడుకాడు. ఈతడు నిశ్చయంగా దొంగతనం చేసి వుండడు” అని ఏకగ్రీవంగా చెప్పారు.

		ఆ మారి వారందరు చెప్పిన మాటలు విన్న న్యాయాధికారి, “జరిగిన విషయమేమో చెప్పు!” అని సాలెను ప్రశ్నించాడు.

		సాలెవాడు ఇలా అన్నాడు, “అయ్యా! రామేచ్ఛవల్ల నేను చావడిలో గూర్చొని యుంటిని, రామేచ్ఛవల్ల రాత్రి చాల ప్రొద్దుపోయింది. రామేచ్ఛవల్ల నేను ధ్యానం చేస్తూ, భగవంతుని పవిత్ర నామాన్ని స్మరిస్తూ ఉన్నాను. రామేచ్ఛవల్ల దొంగలు ఆ వైపుగా వచ్చి నన్ను వారితో ఈడ్చుకుపోయారు, రామేచ్ఛవల్ల వారొక ఇంట కన్నం వేసి దొంగిలించిన సొత్తును కొంత మోయమని నా తలపై పెట్టారు. రామేచ్ఛవల్ల పోలీసులు రావడంతోనే వారంతా పారిపొయారు. రామేచ్ఛవల్ల పోలీసువారు నన్ను పట్టుకుని చెరసాలలో ఉంచారు. రామేచ్ఛవల్ల మీ సన్నిధికి నేటి ఉదయం విచారణకై తీసుకుని రాబడ్డాను” అన్నాడు సాలె.

		న్యాయాధిపతి సాలెవాని నిష్కాపట్యాన్ని, పారమార్ధిక చింతననూ చూచి వెంటనే విడిచిపెట్టాడు.

		మిత్రులతో బయటికి వచ్చిన సాలె, “రామేచ్ఛవల్ల ఇప్పుడు నేను బంధవిముకుడనయ్యాను” అన్నాడు.

		సాలెవాడు ఇలా అన్నాడు, “అయ్యా! రామేచ్ఛవల్ల నేను చావడిలో గూర్చొని యుంటిని, రామేచ్ఛవల్ల రాత్రి చాల ప్రొద్దుపోయింది.

		నీవు సంసారంలో వుండడంగానీ, సంసారాన్ని త్యజించడంగానీ–సర్వం రామేచ్ఛపై ఆధారపడివుంది. కాబట్టి భారాన్నంతా ఆ భగవంతుని మీదనే వేసి, విధి ప్రకారము చేయవలసిన పనులను నీవు చేయుము.

	
	
		దేవుడు అందరిలోను వున్నాడు

		ఒక అరణ్యంలో ఒక మహర్షి వుండేవాడు. అతడు శాస్త్రాలను బాగుగా చదివి మంచి పాండిత్యం సంపాదించాడు. అంతేకాదు అతడు ఎప్పుడు సత్యాన్నే చెప్పేవాడు, ఇతరులకు బోధించేదాన్ని తాను ఆచరించి చూపేవాడు. ఎప్పుడు భగవంతుని నామస్మరణ చేస్తూవుండే నిజమైన భక్తుడాతడు. అతనివద్ద చాలమంది యువకులు శిష్యులుగా వుండేవారు. ఆయన ఒకనాడు ఇలా ఉపదేశించాడు. “నాయన్లారా! దేవుడు అందరిలోను వుంటున్నాడనే విషయాన్ని మీరు ఎప్పుడూ మరచిపోకూడదు. ఈ అనంత జీవరాసులుగాను, ఈ ప్రపంచంగాను పరిణమించి వుండేది ఆ ఈశ్వరుడే. భగవంతుడే వివిధరూపాలుగా కనిపిస్తున్నాడు. నీవు, నేను, మీరందరూ భగవంతుని స్వరూపాలే! కాబట్టి మీరెవ్వరికిని కీడు తలపెట్టకండి! మీరు మీ తోడివారికి కీడు తలపెట్టినట్లయితే అది ఆ సర్వేశ్వరునికే కీడు చేసినట్లవుతుంది. “చెడపకురా చెడేవు” అన్నట్లు నీవు ఇతరులకు హాని తలపెట్టినప్పుడు నీకు నీవే హాని కలిగించుకుంటున్నావు. అందువల్ల నీవు అందరిని ప్రేమతో చూడాలి. నీవు సంతోషంగా వుండాలంటే అందరిలోను ఆ సర్వేశ్వరుని చూడాలి.

		యువశిష్యు లందరు గురువు చెప్పిన ఈ ఉపదేశాన్ని చాల శ్రద్ధగా విన్నారు. ఆయన చెప్పినదాన్ని మననం చేసుకుంటూ తమతమ పనులు చేసుకోవడానికి వెళ్ళిపోయారు.

		ఆ యువశిష్యుల్లో గోవిందుడనే వాడొకడు. గోవిందునికి తన గురువు మాటలపై అచంచలమైన విశ్వాసం. ఆయన మాటల్ని అక్షరాల ఆచరించేందుకు అన్ని విధాల ప్రయత్నించేవాడు. అతడు ఇలా చింతించసాగాడు. “ఈ రోజు గురువుగారు ఎంత మహత్తరమైన విషయంచెప్పారు. అందరిలోనూ భగవంతుడున్నాడు. అందుకే ఎవ్వరికి హాని తలపెట్టరాదన్నారు. నేను మనుష్యుల్లో మాత్రమే కాకుండ, జంతువుల్లోను, కనిపించే వస్తువులన్నిటిలోను భగవంతుని చూచేందుకు ప్రయత్నిస్తాను.”

		ఒకనాడు గురువు తన శిష్యులను వంటసామగ్రి పట్టుకురమ్మని బజారుకు పంపించాడు. గోవిందుడు కూడ వారితో వెళ్తూ, తిరిగి వస్తూండేటప్పుడు దారిలో పెద్ద గందరగోళం ఆరంభమైంది. దారిలో నడుస్తూండే వారంతా హడావుడిగా పరుగెత్తుతున్నారు. అంతలో “అందరు తప్పుకోండి, మదమెక్కిన ఏనుగు ఇటువైపుగా వస్తున్నది” అన్న కంఠస్వరం వినబడింది.

		అప్పుడు నిజంగానే ఒక వెఱ్ఱిపట్టిన ఏనుగు తన తొండాన్ని అటూఇటూ ఊపుకుంటూ గోవిందుడువైపు వేగంగా రాసాగింది. దానిని నడుపుతున్న మావటివాడే ఇలా అరుస్తున్నాడు. గోవిందునితో వస్తున్న తోడి శిష్యులంతా వెంటనే పరుగు తీశారు. కాని గోవిందుడు మాత్రం నిశ్చలంగా నిలబడ్డాడు. “అంతా భగవంతుని రూపాలే అని మన గురువు గారు అన్నారు కదా! ఈ ఏనుగు భగవంతుడు. నేను కూడ భగవంతుడే! అలాంటప్పుడు ఈ ఏనుగును చూచి నేనెందుకు భయపడాలి” అని తలుస్తూ అలానే నిలబడ్డాడు.

		“దారినుండి తొలగిపోండి! వెఱ్ఱి ఏనుగు వస్తున్నది” అని మరల మరల అరిచాడు మావటీడు. కాని గోవిందుడు కదలలేదు, కొంతసేపటిలో పిచ్చి ఏనుగు గోవిందుని సమీపించింది. అతనిని తన తొండంతో పట్టుకొని పైకెత్తి దూరంగా విసిరివేసి తన దారిన తాను, పోయింది.

		గోవిందుడు స్పృహతప్పి క్రిందపడ్డాడు. ఒళ్ళంతా గాయాలు. వెంటవచ్చిన శిష్యులు అతనిపై జాలిపడి అతనిని గురువు ఆశ్రమానికి తీసుకువెళ్ళారు. జరిగిన విషయాన్నంతా గురువు గారితో చెప్పారు. వెంటనే వైద్యుణ్ణి పిలిపించి చికిత్స చేయించారు. రెండు మూడు రోజుల్లో గోవిందుడు మళ్ళీ మామూలు స్థితికి వచ్చాడు.

		తర్వాత గురువు గోవిందుని పిలిచి, “నీవెందుకు ఇలా మూర్ఖునిలా ప్రవర్తించావు? అందరు పారిపోయినప్పుడు నీవు మాత్రము ఎందుకు పారిపోలేదు?” అని ప్రశ్నించాడు. అందుకు గోవిందుడు “గురువర్యా! అందరిలోను దేవుణ్ణి చూడమని మీరేకదా చెప్పారు! ఆ ఏనుగు కూడ దేవుడే కదా! దేవుణ్ణి చూచి భయపడడమెందుకు?” అన్నాడు.

		గురువు మందహాసంచేస్తూ! “నాయనా! నీవు వట్టి మూర్ఖుడవు. నీవన్నట్లు ఏనుగు కూడ దేవుడేకాని, దాన్ని తోలుతున్న మావటివాడు గూడ దేవుడే కదా? మావటి దేవుని మాటలు నీవేల వినలేదు? అందుకు ఫలితం చూచావు గదా!” అన్నాడు.

		అందరిలోను ఆ సర్వేశ్వరుడే వుంటాడనే మాటకు అర్థమేమో ఇప్పుడు గ్రహించాడు గోవిందుడు. పారమార్థిక మనే పేరుతో మూర్ఖులుగా వుండకూడదు, మనకు దేవుడు ప్రసాదించిన బుద్ధి నుపయోగించి నిజానిజాల్ని తెలుసుకొని, పరిస్థితులకు తగ్గట్లు ప్రవర్తించాలి. వేదాంతాన్ని సరిగ్గా అర్థం చేసుకోవాలి!

	
	
		నిజమైన భక్తుడు

		మీరందరు నారదుని గురించి చాల వినివుంటారు. నారదుని మనమందరం కలహ ప్రియుడంటాం కాని ఈ మాట నిజమే అయినా, అతని వలన ప్రేరేపింపబడే కలహమంతా లోక కళ్యాణంతో ముగుస్తుంది. అతడెప్పుడు వీణను మీటుకుంటూ, “నారాయణ! నారాయణ!” అని నామసంకీర్తనం పాడుకుంటూ ఆనందంగా మూడు లోకాలూ తిరుగుతుంటాడు.

		ఒకసారి నారదుడు శ్రీమన్నారాయణుని దర్శించేందుకు వైకుంఠం వెళ్ళాడు. “రా! నారదా! రా!” అని నారాయణుడు అతనిని ఆహ్వానించి ఉచితాసనంపై కూర్చొనజేశాడు. కుశలప్రశ్నలువేస్తూ ‘నారదా! భూలోకాన్నంతా తిరిగి వచ్చావుకదా! అందులో నీకేమైన ప్రత్యేకత కనబడిందా?” అని ప్రశ్నించాడు. ‘ఏమి చెప్పను స్వామి? భూలోకంలో ప్రజలంతా నానాటికి పతితులై పోతున్నారు. భగవంతుడైన నిన్ను మరచి భోగలాలసతలలో గాఢంగా మునిగిపోతున్నారు. వారికి నిన్ను స్మరించేందుకే తీరిక దొరకడంలేదు. ఇప్పుడైనా నీవు కలుగజేసుకోలేక పోయావంటే వారిగతి ఏమవుతుందో చెప్పలేను.’ అన్నాడు నారదుడు విచారంతో!

		శ్రీహరీ “మళ్ళీ నారదా! పరమభక్తుడవైన నీవు సదా సర్వకాలము నా నామస్మరణ చేసుకుంటూ, నా కీర్తనలు పాడుకుంటూ భూలోకమంతా సంచరిస్తూ వుంటావుకదా! ఇట్టి నిన్ను చూస్తూకూడ ప్రజలు నా నామస్మరణ చేయడంలేదా?” నన్ను బొత్తిగా మరచిపోయారేమిటి?” అని ప్రశ్నించాడు.

		అందుకు నారదుడు “స్వామి! రోజంతా నిన్ను కీర్తించడంతో గడపడమనేది సామాన్యమైన పనా? నేనేమో అలా చేస్తున్నానుగాని సామాన్య మానవులు అలా చెయ్యగలరా? నా లాంటి భక్తులెంత మందున్నారు?” అని గర్వంగా చెప్పాడు.

		అందరి మనోభావాలను అట్లే గ్రహించివేసే శ్రీహరికి నారదుని మనోభావం గ్రహించడానికి ఎంతసేపు పడుతుంది? నా వంటి భక్తుడు లేడన్న నారదుని గర్వాన్ని అణచి, అతనికి మంచి గుణపాఠం నేర్పాలని సంకల్పించాడు శ్రీమన్నారాయణుడు. ఆయన నారదుని “నారదా! నీవంటి ఉత్తమభక్తులు చాల దుర్లభమే. అందుకే నీవు సాలగ్రామంలో వుండే గోవిందుడను రైతును వెళ్ళి కలుసుకో. బహుశా అతని వద్దనుండి నిజమైన భక్తి అంటే ఏమిటని నీవు ఇంకా స్పష్టంగా నేర్చుకో గలవేమో!” అన్నాడు.

		నారదుని అహంకారానికి దెబ్బ తగిలింది! ‘ఎవడా గోవిందుడు! నాకంటె గొప్ప భక్తుడా అతడు? అతడెటువంటివాడో ఇప్పుడే చూసివస్తా’ నంటూ బయలుదేరాడు నారదుడు రోషంతో.

		భూలోకానికి వచ్చి ఆ గోవిందుడుండే ఇల్లు కనిపెట్టాడు. ఒక చెట్టు చాటున నిలబడి అతడు చేసే పనులన్నిటిని గమనించాడు.

		గోవిందుడు పెందలకడనే లేచి కాలకృత్యాలు ముగించుకొని దేవుని పటము ముందు కూర్చొని మూడు సార్లు ‘నారాయణ, నారాయణ, నారాయణ’ అంటూ నమస్కరించాడు. తర్వాత నాగలిని భుజంపై వేసుకొని పొలానికి దారితీశాడు. రోజంతా పొలాన్ని దున్ని, విత్తనాలు చల్లి నీళ్ళు పెట్టాడు. తర్వాత సాయంకాలానికి ఇల్లు చేరాడు. స్నానంచేసి మళ్ళీ దేవుని పటము ముందు కూర్చొని మూడుసార్లు ‘నారాయణ’ అని నమస్కరించాడు తర్వాత భోజనంచేసి హాయిగా నిద్రపోయాడు.

		ఇదంతా గమనించిన నారదునికి చాల ఆశ్చర్యం వేసింది! ఇదేమి వింత? కేవలం ఆరుసార్లు ‘నారాయణ’ అనే ఈ గోవిందుడు నాకంటె గొప్ప భక్తుడెలా అవుతాడు? నారాయణున్నే అడగాలని వైకుంఠానికి వెళ్ళాడు.

		‘నారదా! గోవిందుని చూశావా?’ అని ప్రశ్నించాడు శ్రీహరి. “చూచాను స్వామి! నాకంటె ఆ గోవిందుడు గొప్ప భక్తుడని తమరు తమాషాగా చెప్పారని అప్పుడు అర్థంచేసుకో లేకపోయాను. రోజుకు రెండుసార్లుమాత్రం నిన్ను స్మరించే గోవిందుడెక్కడ, ఇరవై నాలుగు గంటలసేపు నీ నామస్మరణలో గడిపే నేనెక్కడ? మా ఇద్దరిని పోల్చడమా?” అన్నాడు నారదుడు.

		చిరునవ్వు నవ్వాడు శ్రీమన్నారాయణుడు. “నారదా నాకొక చిన్న పని చేసిపెట్టు! నూనెతో పూర్తిగా నింపబడియున్న ఈ పాత్రను నీ చేతులతో తీసుకొని నా దర్బారును మూడుసార్లు ప్రదక్షిణము చేసిరా! కాని ఒకబొట్టు నూనె కూడ క్రింద పడగూడదు సుమా!” అన్నాడు. అలానే నారదుడు నూనెతో నిండిన పాత్రను చాల జాగ్రత్తగా పట్టుకొని అ దర్బారును మూడుసార్లు చుట్టాడు. ఒకబొట్టు నూనెకూడ జారి క్రింద పడలేదు, గర్వంతో నారదుడు, “నారాయణా! ఇదిగో నీవు చెప్పినట్లే చేశాను. కాని నీవు నన్ను ఇలా ఎందుకు చేయమన్నావో అర్థమవడంలేదే!” అన్నాడు. “నారదా! నీవు నూనెగిన్నెతో నడుస్తూ నా నామసంకీర్తనం ఎన్నిసార్లు చేశావు?’ అని ప్రశ్నించాడు శ్రీహరి.

		విస్తుపోయిన నారదుడు, “ఇదేం ప్రశ్న స్వామీ? నూనెగిన్నెలో నుండి ఒక బొట్టు నూనెకూడ క్రింద పడకుండ చూడాలని నీవు ఆదేశించినందువల్ల, నా మనస్సంతా అందులోనే లగ్నమై యుంది. అలాంటప్పుడు నీ నామ సంకీర్తనను చేయడం ఎలా సాధ్యం?” అన్నాడు.

		పెద్దగా నవ్వాడు శ్రీమన్నారాయణుడు. “నాయనా! కేవలం నూనెగిన్నెతోటి ఈ చిన్నపనిలోనే ఒక్కసారైనా నా నామస్మరణ చేయడానికి నీకు తీరిక దొరకలేదే! ఇక ఆ గోవిందునిచూడు! అంత పెద్ద సంసారాన్ని అతడు పోషించాలి! లెక్కలేనన్ని ఇబ్బందులమధ్య అతడు తన పని ఆరంభించేందుకు ముందు; పనులంతా ముగిసిన తర్వాత నా నామస్మరణ చేస్తున్నాడు! అంటే ఇన్ని కర్తవ్యాలకు మధ్యన ఉంటూకూడా నన్ను స్మరిస్తున్నాడు కదా!” అన్నాడు.

		నాకంటె గొప్ప భక్తుడు లేడన్న నారదుని అహంకారం ఒక్కసారిగా పటాపంచలై పోయింది. మనము ఎన్నిసార్లు నామసంకీర్తనం చేశామనే మాటకంటె మనదైనందిన కర్తవ్యములమధ్య అన్ని సమయాల్లోను భగవంతుని స్మరిస్తూ వుండడమే నిజమైన భక్తి.

		భగవంతుడొక కల్పవృక్షము

		ధనగుప్తుడనే వ్యాపారి వుండేవాడు. అతడు పలుదేశాలు తిరిగి వ్యాపారంలో చాల డబ్బు సంపాదించాడు. ఎప్పుడు ఆడంబరంగా వుండేవాడు. సుఖ భోగాలతో రోజులు గడిపేవాడు.

		ఒక రోజు ధనగుప్తుడు ఒక పట్టణానికి వెళ్ళాల్సి వచ్చింది. ఇప్పటిలాగా అప్పట్లో బస్సులులేవు కాబట్టి అతడు నడిచే వెళ్లాల్సివచ్చింది. తెల్లవారుజాముననే బయలుదేరాడు. మధ్యాహ్నం బాగుగా ఎండపడటంతో బాగా అలసిపోయాడు. ఎక్కడైన కొంచెము అలసట తీర్చుకుందామంటే ఎక్కడా తగినచోటు కనిపించలేదు. ఇంకా కొంత ముందుకు నడిచేటప్పటికి తన అదృష్టమా అంటూ ఒక పెద్ద చెట్టు అతనికి కనిపించింది. ‘హమ్మయ్య’ అంటూ ఆ విశాలమైన చెట్టు కొమ్మల నీడలో కూర్చున్నాడు. చల్లగా గాలి వీస్తున్నది. అతనికి పరమానందమై పోయింది. అలాగే కాళ్లుచాచి పడుకొన్నాడు.

		“ఆహా! దాహంతో అలమటిస్తున్న నాకు ఇప్పుడు త్రాగడానికి కొంచెము మంచినీళ్ళు దొరికితే ఎంత బాగుండేది!” అని తలంచాడు. ఏమి ఆశ్చర్యం! వెంటనే ఒక పాత్రలో చల్లని మంచినీరు అతని ముందు ప్రత్యక్షమైంది. అతడు ఆశ్చర్యపోతూ ఆ నీళ్ళు తీసుకొని త్రాగాడు. అమృతంలా అనిపించింది. దానితో అతని దాహం తీరింది.

		ఇంతకూ తాను ఏ వృక్షంకింద కూర్చున్నాడో అది సామాన్యమైన వృక్షం కాదని, కోరినది కోరినట్లుగా ప్రసాదించే కల్పవృక్షమని ధనగుప్తునికి తెలియదు. అతడు మళ్లీ ఇలా తలచాడు. “నా దాహమేమో ఇప్పుడు తీరిపోయింది. కాని భయంకరంగా ఆకలి వేస్తున్నదే! నాకిప్పుడు మంచి భోజనం దొరికితే ఎంత బాగుండేది” అనుకున్నాడు. మరుక్షణం పంచభక్ష పరమాన్నంతో కూడిన విందు భోజనం అతనిముందు సిద్ధంగా వుంది. పరమానందంతో ధనగుప్తుడు అన్నం, సాంబారు, రసం, పప్పులు, పెరుగు, వడలు, పాయసం అన్నిటిని పుష్కలంగా ఆరగించాడు. అతని ఆకలి తీరింది.

		చాలసేపు ఎండలో నడవటంవల్ల అలసిపోయిన ధనగుప్తునికి మంచి భోజనం ఆరగించడంతో కాస్త కునుకు తీయాలనిపించింది. కాని మట్టినేలపై, పరుపులేకుండ, తలదిండు లేకుండ ఎలా పడుకోవడం? “నాకిప్పుడొక మంచి పరుపు దొరికితే ఎంత బాగుండేది!” అనుకున్నాడు ధనగుప్తుడు. వెంటనే మంచి పరుపుతో కూడిన మంచము అతనిముందు నిలచింది! ధనగుప్తుడు ఆమంచం మీద పడుకొని చాల ఆనందించాడు. “ఇప్పుడు నాకాళ్లు పట్టేందుకు పనివాళ్ళుంటే ఎంత హాయిగా వుండేది అనుకున్నాడు!” వెంటనే ఇద్దరు అందకత్తెలు ప్రత్యక్షమై అతని కాళ్లు పట్టసాగారు.

		ధనగుప్తుని ఆశ్చర్యానికి అంతులేకపోయింది. ఇదిఏమైనా స్వర్గలోకమా? కోరింది కోరినట్లుగా లభిస్తున్నదే! ఈ వృక్షము ఎటువంటిదై వుంటుంది? అని ఆలోచిస్తున్న ధనగుప్తునికి ఇప్పుడొక సంశయం కలిగింది. “ఇప్పుడు నేను నిద్రపోవడం మంచిదా?” ఇదొక పెద్ద అడవి! తోడుకు ఒక స్నేహితుడు కూడలేడు. నేను ఒంటరిగా వుంటున్నాను. ఈ స్థితిలో ఒక పెద్దపులి ఇటుగావస్తే నాగతి ఏమవుతుంది?” అని చింతించసాగాడు.

		మరుక్షణం ఎక్కణ్ణుంచో గాండ్రుమంటూ పెద్దపులి అతనిపై పడింది. కొద్దిక్షణాల్లో అది అతన్ని చంపేసింది. అంతటితో ధనగుప్తుని కోరికలన్నీ అంతమై పోయాయి.

		ఈ కథ చెప్పడంలో శ్రీరామకృష్ణుల భావమేమో మనకందరికీ ఇప్పటికే అర్థమైవుంటుంది! భగవంతుడు కల్పవృక్షం వంటివాడు. శ్రద్ధాభక్తులతో దేన్నికోరితే దానిని ప్రసాదిస్తాడు, కాబట్టి మనము ప్రార్థించేటప్పుడు దేనిని మనం కోరుతున్నామనే విషయంపై జాగ్రత్తగా వుండాలి. ఆయనవద్ద ఎప్పుడు భక్తిని, జ్ఞానాన్నే కోరుకోవాలి కాని అల్పవిషయ సుఖాలు ప్రార్థించరాదు, ఈ అల్ప సుఖాలకై ప్రార్థిస్తే అవి లభిస్తాయి గానీ దాన్ని అంటిపెట్టుకొని వచ్చే కష్టనష్టాలు కూడ అనుభవించాల్సి వుంటుంది. ఇలా ప్రార్థించడాన్నే శ్రీరామకృష్ణులు ‘మహారాజుగారిని దర్శించి రెండు వంకాయలిమ్మని అడిగితే ఎలాగుంటుందో అలాగుంటుంది మనం సర్వేశ్వరుని దర్శించి విషయ భోగాలిమ్మని ప్రార్థించడం’ అన్నారు.

	
	
		నిన్ను కాపాడే విద్య

		రామశాస్త్రి ఒక గొప్ప పండితుడు. చాలాకాలం శాస్త్రాధ్యయనం చేసి మంచి పాండిత్యం సంపాదించాడు. ఎన్నో శాస్త్రాలు అతనికి కంఠస్థం. ఆ మారి వారందరికి రామశాస్త్రి అంటే చాల అభిమానం. ఇన్ని శ్లోకాలు, వ్యాఖ్యానాలు ఈయన ఎలా జ్ఞాపకముంచుకుంటాడు? అని వారందరూ ఆశ్చర్యపడేవారు ఇంతటి పాండిత్యమున్న రామశాస్త్రికి అందుకు తగినంత గర్వం ఉండక పోతుందా ఏమి?

		ఒకసారి ఆయన పక్కమారిలో నడిచే పండిత సదస్సుకు వెళ్ళవలసి వుంది. ఆ సదస్సులో గెలిచేవారికి గొప్ప బహుమానం ఇవ్వబడుతుంది. అందుకే మన రామశాస్త్రులు తక్షణం ప్రయాణమయ్యాడు. దారిలో ఒక నదిని దాటాల్సివుంది! ఒక అద్దెపడవలోకెక్కి కూర్చున్నాడు. ఇక తన పాండిత్యాన్ని చూపించాలికదా! పడవలో ‘ఎవ్వరూలేరే! మరి ఏంచేయాలి! పడవను నడిపేవానితోనే తన పాండిత్యం చూపసాగాడు రామశాస్త్రి, మీసాలు మెలివేస్తూ, “ఏమయ్యా! నేనెవర్నో తెలుసా! ఎందరో పండితుల్ని వాగ్వాదంలో ఓడించిన రామశాస్త్రిని! నాకు తెలియని శాస్త్రాలంటూ ఏమీలేవు. సరే! ఇంతకూ నీవు ఏమి శాస్త్రాలు చదువుకున్నావు?” అని అడిగాడు. అందుకు పడవనడిపేవాడు చాల మర్యాదగా, “నేనొక చదువురాని పామరుణ్ణి, శాస్త్రాలనే మాటకూడ నేను ఇంతవరకు వినలేదు” అన్నాడు. “ఏమిటీ నీవు వేదములనుగూర్చి కూడ వినలేదా! నీవు నీ జీవితాన్నంతా వ్యర్థం చేసుకున్నావు! నేను ఎన్నో సంవత్సరాలు కష్టపడి శాస్త్రాలు చదివాను. సరే! నీవు భగవద్గీతనైన చదివివున్నావా?” అని ప్రశ్నించాడు పండితుడు. లేదన్నట్లు తలమాపాడు పడవవాడు. “సరే! ఇక సందేహమే లేదు! నీ జీవితంలో సగం వ్యర్థమైపోయింది!” అన్నాడు ఎగతాళిగా!

		కొన్నిక్షణాల తర్వాత మళ్ళీ రామశాస్త్రి ప్రశ్నించాడు. “పోనీ! రామాయణ మహాభారతాలన్నా వినివున్నావా?” అని. అందుకుగూడ మౌనంగా వుండి పోయాడు పడవవాడు. వెంటనే రామశాస్త్రి, “నీ జీవితమంతా వ్యర్థమయి పోయింది. ఇక మిగిలిన ఆ కొద్ధి సమయంలోనైనా కొన్ని శాస్త్రాలు నేర్చుకో” అని హితోపదేశం చేశాడు రామశాస్త్రి. పడవవాడు తన అజ్ఞానానికి చాల పశ్చాత్తాపం చెందాడు.

		ఇలా మాట్లాడుతున్నప్పుడే ఆ నదిలో పెద్ద తుఫాను చెలరేగింది. ఆ చిన్న పడవ పెనుగాలిలో ఊగసాగింది. పడవవాడు చేతులుజోడించి రామశాస్త్రితో, “శాస్త్రిగారు! ఈ పెనుగాలికి నా చిన్నపడవ ఏక్షణంలోనైనా మునిగిపోతుంది. వెంటనే పడవను వదలి నీటిలో దుమికి తప్పించుకోవాలి, మీకు ఈత వచ్చు కదా!” అన్నాడు.

		పండితుడు భయంతో గడగడలాడసాగాడు “లేదు లేదు! నాకు ఈత రాదు! ఈత నేర్చుకోవడానికి నాకు తీరిక దొరకలేదు. నాయనా! ఎలాగైన ఈ ఆపదనుండి నన్ను కాపాడి కాస్త పుణ్యం కట్టుకో” అని బ్రతిమాలాడు మన రామశాస్త్రి! పడవవాడు నెమ్మదిగా, “శాస్త్రిగారు! నేను నిన్ను కాపాడలేను. నీవు ఈతనేర్చుకొని ఉంటే బ్రతికి బయటపడే వాడివి! పాపం! ఈతనేర్చుకోలేక నీవు నీ జీవితాన్నంతా వ్యర్థం చేసుకున్నావు! నేను ఏ శాస్త్రాలలోను పాండిత్యం గడించలేదనేమాట నిజమే! కాని నాకు ఈత తెలుసు. అందువల్ల నేను బ్రతికి బయట పడతాను. ఇక నీవో”... అంటూ దబాలున నీటిలో దుమికి ఆవలిగట్టు చేరుకున్నాడు. ఇక మన సకలశాస్త్ర పారంగతుడైన రామశాస్త్రి బుడుంగున నదిలో మునిగి పోయాడు.

		“విద్యా దదాతి వినయం” అన్నట్లు నిజమైనవిద్య, పాండిత్యము వినయ విధేయతలను ప్రసాదిస్తుంది.

	
	
		గమ్యం చేరుకునే వరకు ఆగకుము

		ఒక ఊర్లో సోమయ్య, రాజయ్య అనే ఇద్దరు రైతులు వుండేవారు. వారిద్దరి పొలాలు ప్రక్కప్రక్కనే ఉండేవి. సోమయ్య చాల కష్టపడి పనిచేసేవాడు కాని రాజయ్య చాల సోమరిపోతు. ఒకసారి అనావృష్టి సంభవించడంవల్ల రెండు సంవత్సరాలు వర్షాలే పడలేదు. పొలాల్లో పెట్టిన పైర్లు ఎండిపోసాగినవి. సోమయ్య తీవ్రంగా చింతించ సాగాడు: “ఇలా ఇంకాకొన్ని రోజులు జరిగిందంటే తినడానికి తిండి లేక చావాల్సిందే. తన భార్య, బిడ్డలు ఆకలిబాధతో అలమటించి పోవాల్సిందే. ఇప్పుడు ఎలాగైనా నేను నా పొలానికి నీళ్ళ వసతి కలిగించాలి. అప్పుడే ఈ వరిపైర్లన్నీ పంటకు వస్తాయి.” వెంటనే ఇంటి నుండి బయలుదేరి, తన పొలం చుట్టుపక్కల శ్రద్ధగా వెతకసాగాడు, భగవంతుని కృపవల్ల అతనికొక నది కనిపించింది. అందులో నీరు పుష్కలంగా వుంది. ఆనందంతో వెంటనే పార తీసుకొని తనపొలానికి నదినుండి కాలువ త్రవ్వడం ప్రారంభించాడు.

		పెందలకడనే లేచి ఇల్లువదలిన సోమయ్య మధ్యాహ్నం భోజన సమయం దాటినా తనపని మానలేదు. ఒళ్ళంతా చెమటలు పోస్తున్నాయి. ఎండ తీవ్రంగావుంది. కాని అతనికి తాను ఇంకా భోజనం చేయలేదని, ఎండ తీవ్రంగావుందనే ధ్యాసేలేదు. ఎలాగైనా సరే ఈ కాలువ తవ్వాలన్న దృఢ నిశ్చయం మాత్రమే అతనిలో కనిపిస్తున్నది.

		సోమయ్య భార్య తన కూతురును పంపించింది నాన్నను పిలుచుకు రమ్మని. “ఈ కాలువపని పూర్తిచేసే వరకు నేను భోజనం ముట్టుకోను. నీవు వెళ్ళిపో! ఇంక కొంత సేపట్లో పని పూర్తికాగానే వచ్చేస్తాను.” అంటూ కూతురుని పంపించేసి మళ్ళీ పనిలో మునిగి పోయాడు సోమయ్య.

		సాయంకాలం అయింది. భర్త ఇంకా తిరిగి రానందువల్ల సోమయ్య భార్య తానే పొలానికివెళ్ళి సోమయ్యతో, “ఏమండీ! మిమ్మల్నే, రోజంతా గడచిపోయింది, వంటంతా చల్లారిపోయినా మీరు భోజనానికి రావడంలేదే! కాస్తా భోజనం చేసిన తర్వాత ఈ పని చూసుకోకూడదా! మీ రెప్పుడూ ఇంతే! అన్ని విషయాల్లోను ‘అతి’ గా వుంటారు. సరే! రండి, రండి! స్నానంచేసి భోంచేద్దురుగాని!” అంది. సోమయ్యకు చాలా కోపం వచ్చింది! “ఓసి, మూర్ఖురాలా! నీకు కనిపించడంలేదా? చూడు! నీళ్ళు లేకుండా పైర్లంతా ఎలా ఎండిపొతున్నాయో! ఇప్పుడు పొలానికి కాలువత్రవ్వి నీళ్లు తీసుకురాకపోతే, మనమందరం తిండి లేక చావాల్సిందే! ఈ రోజే మన పొలానికి నీళ్లు వచ్చితీరాలి! అంతవరకు నేను భోజనం ముట్టుకోను. తెలిసిందా!” అన్నాడు. ఎన్నడూ లేని ఆయన కోపాన్ని చూచిన భార్య భయంతో వణికిపోతూ ఇంటికి పరుగు తీసింది.

		సోమయ్య కాలువ త్రవ్వడం ముగించేసరికి అర్ధరాత్రివేళ అయింది. అప్పటికి నది నుండి కాలువద్వారా తన పొలానికి నీరు ప్రవహించడం జరిగింది. ఆనందంతో కుప్పిగంతులు వేసింది సోమయ్య హృదయం!

		ఇంటికి తిరిగివస్తూనే సోమయ్య బిగ్గరగా భార్యను పిలిచాడు. “మంగా! స్నానం చేసేందుకు కొంచెము నూనె తీసుకురా!” అంటూ, శుభ్రంగా స్నానంచేసిన తర్వాత భోజనానికి వెళ్లాడు. “మంగా! ఈ రోజు ఎంతచక్కగా వండావు! పదార్థాలన్నీ చాలా రుచిగా వున్నాయి. సరే! పెరుగు వడ్డించు” అంటూ తృప్తిగా భోజనంచేసి, తాంబూలం వేసుకొని, తాపీగా కునుకు తీయసాగాడు.

		సోమయ్య కాలువ తీస్తున్నాడన్న విషయం తెలిసిన వెంటనే రాజయ్య కూడ పారతీసుకుని బయలుదేరాడు. తన పొలానికి నీళ్ళుతెచ్చేందుకు కాలువ త్రవ్వడం ప్రారంభించాడు. మధ్యాహ్నమయ్యేసరికి రాజయ్య భార్య వచ్చి భోజనానికి రమ్మని భర్తను పిలిచింది. వెంటనే రాజయ్య “నీవు పిలుస్తున్నావు కాబట్టి వస్తున్నాను” అంటూ పారను అక్కడే వదిలేసి ఇంటికి వచ్చాడు. భోజనం చేసిన తర్వాత మళ్లీ పొలానికి వెళ్లడానికి బుద్ధి పుట్టలేదాతనికి! కొంతసేపు నిద్రపోవడంతో ఆ రోజు గడచిపోయింది. మరుసటి రోజు వేరేదో పని ఉండటం వల్ల కాలువత్రవ్వకం పని జరగలేదు. ఇలానే లేనిపోని కారణాలవల్ల కొన్నిరోజులు గడవడంతో నీరులేక పైరు పూర్తిగా ఎండిపోయింది.

		కాని సోమయ్య పొలములో వరిపైరు కన్నులపండుగగా పెరుగుతూవుంది. రాజయ్య పొలము ఎడారిలా అయిపోయింది.

		సోమయ్య ఎన్ని కష్టములు వచ్చినా, తన గమ్యం చేరుకునేవరకు ఆగక ముందుకు వెళ్లాడు. అందువల్ల సౌఖ్యంగా జీవించడానికి వీలుకలిగింది. కాని రాజయ్య మధ్యలో ఆగిపోయినందువల్ల గమ్యస్థానం చేరలేక పోయాడు. అందుకే మనము ఏ పని ప్రారంభించినా ఆ పనిముగిసే వరకు ఆగకూడదు.

		“ఉత్తిష్ఠత, జాగ్రత, ప్రాప్యవరాన్నిబోధత.”

	
	
		తన నిజస్వరూపాన్ని మరచిన సింహం

		ఒక మాళ్ళో గోవిందుడనే పిల్లవాడు ఉండేవాడు. అతనిపని ఏమిటంటే రోజు గొర్రెలను తోలుకొని అడవికి వెళ్ళి అవి బాగుగా మేసిన తర్వాత సాయంకాలానికి ఇంటికి తీసుకురావడం. రోజూ ఇలా చేస్తూవుండేవాడు గోవిందుడు.

		ఒక రోజు ఎప్పటిలాగే గొర్రెలు తోలుకుంటూ అడవికి వెళ్ళాడు. అవి మేస్తూవుంటే గోవిందుడు ప్రక్కనేవున్న ఒక చెట్టుమీదికెక్కి ఉల్లాసంగా పిల్లనగ్రోవి నూదుకుంటూ పాడసాగాడు. ఉన్నట్టుండి పెద్దగా సింహగర్జన వినబడింది. అటువైపుగా చూచాడు. అంతలో ఒక పెద్ద సింహము తన గొర్రెలమందమీద విరుచుకు పడింది. గొర్రెలన్నీ చెల్లాచెదరుగా భయంతో పారిపోయాయి. అలాదూకింది నిండు గర్భిణిగా ఉన్న ఒక ఆడసింహము. అది అప్పటికప్పుడే ఒక సింహపు కూనను ప్రసవించి చనిపోయింది.

		ఇదంతా చూస్తువున్న గోవిందుడు చెట్టునుండి దిగివచ్చాడు, సింహపు కూనను చూశాడు. జాలివేసింది, అందంగావున్న ఆ సింహపుకూనను పెంచుకొనేందుకు తనతో తీసుకువెళ్ళాడు. దానిని కూడ ఆ గొర్రెలమందతో చేర్చాడు. సింహపుకూన కూడ ఇతర గొర్రెలవలె పచ్చిగడ్డి మేసుకుంటూ మేకలవలె అరవడం నేర్చుకొన్నది. ఇలా కొంతకాలం జరిగింది.

		ఇంకొకరోజు ఒక పెద్ద సింహము గోవిందుని గొర్రెల గుంపుపైపడింది. గొర్రెలన్నీ భయంతో పలుదిక్కులుగా కాలి సత్తువకొద్దీ పరుగుతీసాయి. ‘గొర్రె–సింహము’ కూడ ఇతర గొర్రెలవలె భయంతో వణకుతూ, గొర్రెవలె అరుస్తూ పారిపోసాగింది. ఈ వింతను చూచి పెద్ద సింహము ఆశ్చర్యపడింది. ఒక సింహాన్ని చూచి, ఇంకొక సింహము భయంతో పారిపోవడమా? అంతేకాదు. సింహాము గర్జించాలి కదా అందుకు బదులు ఈ సింహము గొర్రెవలె అరుస్తున్నది పెద్ద సింహానికి ఇవన్నీ అయోమయంగా కనిపించాయి.

		ఒక్క గెంతుతో అది ఆ ‘గొర్రె సింహా’ న్ని పట్టుకుంది. అ పట్టు నుండి విడిపించుకో జాలక గొర్రెసింహం అతి దీనంగా అరచింది. అప్పుడా పెద్ద సింహము, “నీవెందుకిలా గొర్రెవలె అరుస్తున్నావు? నా వలె నీవు కూడ సింహమే!” అని చెప్పింది.

		కాని ‘గొర్రె–సింహము’ సింహము మాటలను విశ్వసించేందుకు సిద్ధంగా లేదు. తాను గొర్రెనేనని దాని దృఢవిశ్వాసం. అప్పుడు పెద్ద సింహము ‘గొర్రె–సింహాన్ని’ ఒక బావి దగ్గరకు తీసుకువెళ్లింది. “ఇదిగో, బావిలోని నీళ్ళలో నీ ప్రతిబింబాన్ని చూడు! అలానే నా ప్రతి బింబాన్ని చూడ బాగుగా గమనించు. మన ఇద్దరి పోలిక ఒక్కటే అని ఇప్పుడైన గ్రహించావా?” అంది పెద్దసింహము. భయంతో వణకుతున్న గొర్రెసింహము నీటిలోనికి తొంగిచూచి ఆశ్చర్యపొయింది. తను ఆకారంలో అచ్చంగా పెద్ద సింహంలాగే ఉన్నది. వింతగా పెద్ద సింహంవైపు చూచింది.

		అప్పుడు పెద్ద సింహము దిక్కులు దద్దరిల్లేట్లు గర్జిస్తూ, “ఏది! నాలా గర్జించు చూద్దాం!” అంది. గొర్రెసింహం ప్రయత్నించింది. కాని గొర్రెలవలె అరవడం అలవాటుపడి యున్నందువల్ల మొదట గర్జించలేక పోయింది. కాని మళ్లీ మళ్లీ ప్రయత్నించసాగింది. అప్పుడు క్రమంగా దాని కంఠస్వరం మారిపోయింది; సింహంలాగే గర్జించసాగింది. సంతోషంతో పెద్దసింహంతో కలిసి మళ్లీ మళ్లీ గర్జించింది.

		ఇక మిగిలిన పాఠాన్ని కూడ నేర్పేందుకు పెద్ద సింహం ప్రక్కనే పచ్చిగబయళ్లలో మేస్తున్న ఒక లేడిని పట్టి చంపింది. ఆ లేడి మాంసాన్ని కొద్దిగా దాని నోటిలో దూర్చింది. మొదట వెగటుగా ఉన్నా, త్వరలో మాంసాహారానికి అలవాటు పడింది. మాంసం రుచి గ్రహించింది. ఇంకేముంది! సింహపుపిల్ల, పెద్ద సింహంతో గర్జించుకుంటూ అడవిలోకి వెళ్లిపోయింది.

		పిల్లలూ! మనంకూడ ‘గొర్రె–సింహము’ వలె మన నిజస్వరూపాన్ని మరచి పోయాము. మనమందరము భగవంతుని అంశలము. శ్రీరామకృష్ణ పరమహంసవంటి మహాపురుషులు కనిపించి మనకు ఈ సత్యమును నిరూపించి చూపించినప్పుడే మనకు మన నిజస్వరూపము గోచరమవుతుంది. భయమంతా పటాపంచలవుతుంది. మన దివ్యత్వము బహిర్గతమవుతుంది. మనము క్రమంగా గొర్రెసింహం స్వభావాన్ని త్యజించి, నిజమైన సింహం స్వభావాన్ని అలవరచుకోవాలి.

		గుడ్డివాండ్రు – ఏనుగు

		ఒక మారిలో ఒక పాఠశాల ఉండేది. ఆ పాఠశాలకొక ప్రత్యేకత ఉండేది. అదేమిటంటే ఆ పాఠశాల చూపులేని వారికని ప్రత్యేకంగా కట్టబడింది. పుట్టుకతోనే చూపు లేని పిల్లలనందరిని అందులో చేర్పించేవారు. గుడ్డివారు ఏ వస్తువునూ చూడలేరు. కాబట్టి వారికి చదువు చెప్పించడం చాలా కష్టమైన పని. వారు తమ భావనాశక్తిని ఉపయోగించి ఈ వస్తువు ఇలా ఉంటుందని ఊహించుకొని తృప్తిపడవలసిందే.

		ఒకనాడు మాస్టారు ఆ చూపులేని పిల్లలకు ఏనుగును గురించిన ఒక కథ చెప్పారు. కథను విన్న బాలురంతా “ఏనుగంటే ఏమీటి మాస్టారూ? అది ఎలాగుంటుంది?” అని ప్రశ్నించారు. అందుకు మాస్టారు, “మీకు నేను ఏనుగును గురించి ఎలా వివరించగలను? అంతకంటె మిమ్మల్ని ఏనుగు ఉండేచోటికి తీసుకువెళ్తాను. దానిని మీరే స్వయంగా తాకి చూచి తెలుసుకోండి” అన్నాడు. పిల్లలందరు చాల సంతోషంగా సరేనన్నారు.

		మరునాడు మాస్టారు పిల్లలందర్నీ ఒక సర్కసుకు తీసుకువెళ్ళారు. ఆ సర్కసు కంపెనీ మేనేజరుతో మాస్టారు. “అయ్యా! ఈ పిల్లలందరు అంధులు, ఏనుగు ఎలాఉంటుందో చూడాలని చాల కుతూహలపడుతున్నారు. దయచేసి మీ వద్ద నున్న ఏనుగును తాకడానికి వారిని అనుమతించండి!” అని అడిగాడు.

		గుడ్డివారైన ఆ పిల్లల్ని చూచి జాలివేసింది ఆ మేనేజరుకి! ఒక నౌకరును పిలిపించి, “ఒరేయ్​! ఈ పిల్లలందర్ని మన గణేశ్​ (ఒక ఏనుగు పేరు) దగ్గరికి తీసుకొని వెళ్ళు! అది మంచి స్వభావం గలది! ఈ పిల్లలకు ఎట్టి హాని చేయదు.” అని ఆదేశించాడు.

		ఆ నౌకరు పిల్లలను గణేశ్​ వద్దకు తీసుకువెళ్ళాడు. గణేశ్​ సంతోషంతో పిల్లలనందరిని ఆహ్వానించాడు. పిల్లలు ఒక్కొక్కరుగా ఏనుగును తాకి చూచారు. ఒక పిల్లవాడు దాని పెద్ద చెవిని తాకాడు. “ఓ! ఏనుగు చేటవలె ఉంది” అనుకొన్నాడు తనలో. ఇంకొకడు దాని పాదాన్ని రెండు చేతుల్తో తాకి చూచాడు. “ఓ! ఏనుగు పెద్ద స్తంభంవలె ఉంటుంది” అనుకున్నాడు. ఇంకొకడు దాని తొండాన్ని తాకి చూస్తూ “ఏనుగంటే పెద్ద కర్రలాగుంటుంది కాబోలు” అనుకున్నాడు. ఇంకొకడు దాని కడుపును బాగుగా నిమురుతూ “ఏనుగంటే పెద్ద బానలా ఉంటుంది కాబోలు” అనుకున్నాడు. దాని తోకను తాకిచూచిన ఇంకొకడు “ఏనుగ ఒక త్రాడులాగుంటుంది” అనుకున్నాడు.

		మరికొంత సేపటికి వారంతా సంతోషంతో తిరిగివస్తూ సర్కసు మేనేజరుకు ధన్యవాదాలు తెలిపారు. ఆయన పిల్లలను, “మీరంతా ఏనుగును తాకి చూచారు కదా! ఇప్పుడు చెప్పండి ఏనుగు ఎలా ఉంటుందో!” అని ప్రశ్నించాడు.

		పిల్లలందరు తమ తమ అనుభవాలు చెప్పారు. “ఏనుగ చేటవలె వుంటుంది” అన్నాడొక బాలుడు. “లేదు, లేదు. నీవు సరిగా ఏనుగును తాకనట్లుంది. నేను తాకి చూచాను, అది పెద్ద స్తంభంవలె ఉంటుంది.” అన్నాడు ఇంకొక బాలుడు. మూడవ బాలుడు పెద్దగా నవ్వుతూ, “అరే దద్దమ్మల్లారా! మీరిద్దరు ఏనుగును సరిగ్గా తాకలేదు, అది పెద్ద బానలాగుంటుంది” అన్నాడు. ఇక నాలుగవ బాలుడు, “మీరు ముగ్గురూ తెలివిలేని మూర్ఖులు, నేను ఏనుగును స్పష్టంగా తాకి చూచాను, అది పెద్ద త్రాడువలె ఉంటుంది.” అన్నాడు.

		ఇలా పిల్లల వాగ్వివాదము మరింత తీవ్రం కాసాగింది. అంతవరకు మందహాసంతో వారి మాటలంతా వింటూన్న సర్కసు మేనేజరు ఇప్పుడు కలుగజేసుకుంటూ వారిని ఆపమన్నాడు. తర్వాత పిల్లలందరితో “మీ అందరి మాటలూ నిజమే. కాని మీరు చేసిన తప్పంతా ఆ ఏనుగులో ఒక భాగాన్ని తాకి ఏనుగు ఇలా ఉంటుందని ఊహించడమే! మీలో ఒక్కొక్కడు ఒక్కొక్క భాగాన్ని తాకి చూచారు. అంతలోనే ఒక నిర్ణయానికి వచ్చేశారు. ఇది చాల పొరపాటు. ఏనుగు చాటలా ఉంటుంది, పెద్ద స్తంభంలా ఉంటుంది, బానలా ఉంటుంది, త్రాడులా ఉంటుంది అన్న మాటలంతా ఒకవిధంగా నిజమే కాని పూర్తి ఏనుగను చూచినప్పుడే దాని నిజమైన ఆకారం మీకు బోధపడుతుంది. కాబట్టి మీరు తగువులాడుకోకండి” అన్నాడు.

		అలాగే మనంకూడ భగవంతుడు ఇలాంటివాడు. అలాంటివాడని ఆయన నిజస్వరూపం గురించి తగవులాడుకుంటూనే వ్యర్థంగా కాలం గడిపివేస్తూంటాం. అనంతుడైన భగవంతుని ఏ స్వల్ప అంశాన్నో తెలుసుకొన్న మనం భగవంతుడింతే అని నిర్ధారణ చేస్తూ, భగవంతుని గూర్చిన ఇతర అనుభవజ్ఞుల మాటలను ఖండింపరాదు. వారితో తగవులాడరాదు. భగవంతుని గూర్చిన వివిధ అనుభవాలను, సత్యాలను పలువురు పలువిధములుగా వ్యాఖ్యానింపవచ్చును. భగవంతుడు వీటికంతా అనంతుడు, అతీతుడు అని గ్రహించి, అన్ని భావాలను భక్తితో, వినయంతో స్వీకరించాలి. మత కలహములు మానాలి.

	
	
		సాధువుగా నటించిన దొంగ

		ఒక మాళ్ళో ఒక జాలరి వుండేవాడు. రోజూ చేపలుపట్టి విక్రయించి జీవితం గడపడము అతనికి చాల శ్రమగా తోచింది. “నే నెందుకు ఇంత కష్టపడి పనిచేయాలి? కొందరు ధనవంతుల ఇండ్లలో జొరబడితే అయిపోయింది” అని తీర్మానించి తన వృత్తిని వదిలేశాడు. రాత్రిసమయాల్లో పొరుగువారి ఇండ్లలో చొరబడి దొంగతనం చేసుకుంటూ ఒక రాత్రి పెద్ద జమీందారుకు చెందిన తోటలోకి ప్రవేశించాడు.ఆ తోటలోని కొలనులో బాగుగా బలిసిన చేపలు పుష్కలంగా వుండడం చూచినవెంటనే అతనిలో దురాశ చెలరేగింది. వెంటనే వల విసరి చేపలు పట్టడం ప్రారంభించాడు. కాని నడిరాత్రిలో ఇలా చేయడంవల్ల తోటలో అలజడి కలిగింది. జమీందారు సేవకులు కొందరు కావలా కాస్తూ వున్నందువల్ల ఆ అలజడి విన్న వెంటనే దివిటీలు తీసుకుని చుట్టూ గాలించసాగారు.

		జాలరికి ఇప్పుడు విషయం అర్థమైపోయింది. ఇంక కొద్దిసేపట్లో జమీందారు సేవకులు అతన్ని పట్టుకుంటారు. ఏమి చేయడానికీ తోచక అతడు “ఓ దేవుడా! ఈ సారికి మాత్రం నన్ను రక్షించు, ఇక ఈ జన్మలో దొంగతనం చేయను” అని ప్రార్థించాడు. ఎలాగో అప్పుడాతనికి ఒక ఉపాయము తోచింది. మరుక్షణం తన వలను దూరంగా విసిరేసి కౌపీనం మాత్రం ఉంచుకొని మిగితా దుస్తులనంతా విప్పిపారవేశాడు. అదృష్టవశంగా అతనికి ప్రక్కనే చెత్తా చెదారములు కాలిన బూడిద కనిపించింది. ఒళ్ళంతా ఆ బూడిద పూసుకొని పద్మాసనం వేసుకొని ఒక ఋషిపుంగవునివలె చెట్టుక్రింద కళ్ళు మూసుకుని కూర్చున్నాడు. అంతలో అచ్చటికి వచ్చిన జమీందారు సేవకులు తమ తోటలో విభూతి ధారియైన సాధువు ధ్యానమగ్నుడై కూర్చొని ఉండడం చూచి తమ జమీందారు వద్దకు పరుగుతీశారు. జమీందారుతో ‘అయ్యా! మన అదృష్టాన్ని ఏమనిచెప్పాలి! ఒక సాధువు మన తోటలో ధ్యానమగ్నుడై కూర్చొని ఉన్నాడు” అన్నారు. వెంటనే జమిందారు వారితో వెళ్ళి ఆ సాధువేషధారికి సాష్టాంగనమస్కారం చేశాడు”. మహాత్మా! తమ రాకతో మా తోట పవిత్రమైపోయింది. మీరు కావలసినన్ని రోజులు ఇక్కడే వుంటూ తపస్సు చేసుకోవచ్చు! మీకు కావలసిన వసతులన్నిటినీ నేను ఏర్పాటు చేస్తాను” అన్నాడు జమీందారు.

		ఇంతవరకు భయంతో వణకిపోతున్న మన సాధువేషధారికి ఇప్పుడు ధైర్యం వచ్చింది. “దొంగనైన నన్ను పట్టుకొని బాగుగా తన్నాల్సిన జమీందారే నన్ను ఈ తోటలో వుండమని ఆహ్వానిస్తున్నాడు. ఈ కొన్నిక్షణాలు భగవంతుని నామాన్ని స్మరించిన ఫలితంగానే ఇట్టి మార్పు జరిగింది. భగవంతుడా! ధన్యుడను! ఈసారి ఇక్కడ నుండి బ్రతికి బయట పడ్డానంటే ఇక జన్మలో దొంగతనం తలపెట్టను” అని తలపోయసాగాడు జాలరి.

		[image: image]

		మరుసటిరోజు జమీందారు తోటలో ఒక సాధువు తపస్సు చేస్తున్నాడన్న విషయం మారంతా తెలిసిపోయింది చిన్నలూ, పెద్దలూ అందరూ ఆ సాధుపుంగవుని దర్శించేందుకు బయలుదేరారు. చూస్తూవుండగానే ఆ తోట తీర్థస్థలం లాగయిపోయింది. భక్తులు ఆ యోగి పుంగవునికి ఫలమూలాదులు పుష్పాలు సమర్పించ సాగారు. హారతులివ్వసాగారు. మన జాలరి మూసిన కళ్లు తెరవకుండా పూర్తిగా ధ్యానంలో మునిగిన వానివలె చలింపక కూర్చొని వుండసాగాడు. రాత్రి చాలసేపైన తర్వాతనే వచ్చిన వారంతా తిరిగి వెళ్లారు.

		“అద్భుతం” అనుకున్నాడు జాలరి. “నేను కేవలం ఒక యోగిపుంగవునిగా నటించాను. అందుకే ఇంత మర్యాద గౌరవము వుండే పక్షంలో నేను అసలైన యోగిపుంగవుడనైతే ఎంత గౌరవము, మర్యాద లభించేదో కదా! కాని ఈనాటి అనుభవం నాకు మంచి గుణపాఠాన్ని నేర్పింది! కేవలం క్షణికాలైన ఈ విషయ సుఖాలతోను, పేరుప్రతిష్ఠలతోను నాకేం పని? భగవంతుని సాక్షాత్కరించుకున్నప్పుడే ఈ జన్మ సార్థకమవుతుంది. జీవితంలో మానవుడు సాధించవలసిన పరమార్థ మిదియే, భగవంతునిమీద అచంచల భక్తి విశ్వాసాలు పెంపొందించుకోవాలి”.

		మరుసటిరోజు ఆ మారి ప్రజలంతా ఆ యోగిపుంగవుని దర్శించేందుకు జమీందారు తోటకు వెళ్ళారు. కాని అక్కడ అతడు వారికి కనిపించలేదు. నిజమైన వైరాగ్యం కలిగినందువల్ల పవిత్రమైన యోగి పుంగవుడగుటకు మనుష్యసంచారమే లేని ఏ కొండగుహలోనో తపస్సు చేసుకునేందుకు అతడు వెళ్ళిపోయాడు.

		మందు తెలిసి తిన్నను, తెలియక తిన్నను అది తన ప్రభావాన్ని చూపి తీరుతుంది. అదేరీతి కేవలం నటన కోసం సాధుత్వాన్ని అవలంబించినప్పుడు కూడా మానవుని జీవితం మెరుగుపడే అవకాశాలు ఎక్కువగా ఉన్నాయి.

